
Beth yw eich barn ar ein cynigion i rai aelodau o staff sy'n gweithio mewn ysgolion annibynnol gofrestru â Chyngor y Gweithlu Addysg (CGA)?

Cwestiwn 1 – A ydych yn cytuno y dylid ehangu'r trefniadau cofrestru i gynnwys rhai aelodau o staff sy'n gweithio mewn ysgolion annibynnol?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae’n egwyddor sefydledig yn y DU a llawer o wledydd eraill ledled y byd y dylai proffesiynau, y mae gan y cyhoedd fuddiant dilys ynddynt, gael eu rheoleiddio er mwyn amddiffyn /diogelu’r “defnyddwyr gwasanaethau” dan sylw a’r cyhoedd. Yn ymarferol, mae hyn yn golygu:

· y gall y cyhoedd fod yn dawel eu meddyliau bod y bobl sy’n gweithio mewn proffesiwn penodol â chymwysterau addas;
· bod eu gwybodaeth a’u sgiliau yn cael eu diweddaru’n gyson a bod eu hymddygiad a’u cymhwysedd o safon briodol (eu bod yn bod yn briodol i ymarfer eu proffesiwn);
· y gall y rhai sy’n gweithio mewn proffesiwn penodol ddangos eu bod:
· yn unigol ac ar y cyd, ag ymrwymiad i gynnal a chodi safonau, er budd y cyhoedd;
· yn rhan o broffesiwn o statws a safle uchel, gyda gofynion mynediad penodol a disgwyliadau o ran ymddygiad a chymhwysedd. 

Mewn proffesiynau eraill fel meddygaeth, nyrsio, deintyddiaeth, gwaith cymdeithasol neu’r gyfraith, byddai’n amhosibl meddwl na fyddai staff sy’n gweithio mewn ymarfer preifat wedi’u cofrestru ac yn destun rheoleiddio proffesiynol.  

Ar hyn o bryd, mae dau senario nad yw’r cyhoedd yn eu gweld mewn proffesiynau eraill yng Nghymru:
· gall CGA wrthod cofrestru ymgeisydd neu wahardd cofrestrai, eto i gyd mae’n rhydd i weithio mewn ysgol annibynnol 
· gall athro neu aelod o staff cymorth dysgu gael ei ddiswyddo o ysgol annibynnol, ac eto nid yw CGA yn cynnal ymchwiliad, oni bai ei fod wedi’i gofrestru’n wirfoddol. Gallai person yn y sector a gynhelir fod yn destun honiadau tebyg, ac os felly byddai’n ofynnol yn gyfreithiol i’w gyflogwr gyfeirio’r mater i CGA.

Mae’r ddau senario hyn yn risgiau diogelu. Ble bynnag mae plentyn yn cael ei addysgu (ysgol a gynhelir neu ysgol annibynnol); dylai lefel amddiffyn / diogelu a’r ymrwymiad i safonau proffesiynol fod yr un peth. Ers nifer o flynyddoedd, mae CGA (a CyngACC yn flaenorol) wedi tynnu sylw Gweinidogion, swyddogion Llywodraeth Cymru ac eraill at yr anghysondeb a’r risiau diogelu posibl, gan gynnig enghreifftiau o achosion go iawn fel tystiolaeth o’r risgiau. 

Mae CGA yn falch i weld bod y Gweinidog Addysg a’r Gymraeg presennol wedi ymrwymo i fynd i’r afael â’r risgiau mae CGA (a CyngACC yn flaenorol) wedi tynnu sylw atynt. 




Cwestiwn 2 – A yw'r disgrifiad o ‘waith penodedig’ yn rheoliad 17 o Reoliadau Cyngor y Gweithlu Addysg (Prif Swyddogaethau) (Cymru) 2015 yn ddigon eang i gwmpasu rolau a chyfrifoldebau staff addysgu mewn ysgolion annibynnol?

	Ydy
	
	Nac ydy
	☐ 
	Ddim yn gwybod
	☐ 



Sylwadau ategol
	Mae’r gwaith penodedig a nodir o dan reoliad 17 yn eglur. Nid yw’n achosi unrhyw amwysedd yn y sector ysgolion a gynhelir. 




Cwestiwn 3 – Gan edrych ar y rhestr ganlynol o rolau, a oes unrhyw rolau eraill o fewn ysgolion annibynnol y dylid eu cynnwys yn y categori athro ysgol?

· Staff addysgu llawn amser
· Staff addysgu rhan amser
· Y sawl sy'n gyfrifol am arwain y dysgu yn yr ysgol, er enghraifft pennaeth neu berchennog
· Staff cyflenwi – a drefnir drwy asiantaeth neu fel arall
· Staff addysgu peripatetig – er enghraifft athrawon cerdd a chwaraeon
· Staff addysgu ymgynghorol sy'n treulio rhan o'u hamser yn addysgu, gan gynnwys cyswllt uniongyrchol heb oruchwyliaeth â dysgwyr
· Tiwtoriaid yn y cartref a gyflogir i addysgu dysgwyr na allant fynychu'r ysgol yn rheolaidd
· Unrhyw aelodau eraill o staff a all fod yn cyflawni rolau eraill mewn ysgol, yn ychwanegol at addysgu – er enghraifft rhiant tŷ, cynghorydd gyrfaoedd, tiwtoriaid

	Oes
	☐
	Nac oes
	 
	Ddim yn gwybod
	☐ 



Sylwadau ategol
	Mae’r rhestr uchod yn ymddangos yn gyflawn ac yn cyfateb i’r rhai sy’n ofynnol i gofrestru yn y sector ysgolion a gynhelir. 

Fodd bynnag, hoffai CGA bwysleisio bod y gofyniad i gofrestru wedi’i bennu gan y rôl mae ymarferydd yn ei gyflawni yn hytrach na theitl ei swydd.  

O ran y trydydd pwynt bwled a'r rheiny sy'n gyfrifol am arwain y dysgu, mae CGA yn awgrymu y dylai lefel yr amddiffyniad / diogelu ac ymrwymiad i safonau proffesiynol fod yr un peth ar gyfer pawb sy'n rhan o addysg person ifanc, gan gynnwys y rheiny sydd mewn safle dylanwadol.  

Bydd hi felly yn bwysig fod y ddeddfwriaeth sy'n cael ei datblygu i ymgorffori’r gofyniad hyn yn cynnwys pob uwch swyddog, waeth beth fo teitl eu swyddi.

Mae CGA wedi arfer ag ymdrin ag ymholiadau yn hynny o beth a byddai’n gweithio’n agos gydag ymarferwyr a chyflogwyr i bennu pa staff mae’n ofynnol iddynt gofrestru. 






Cwestiwn 4 – A yw'r disgrifiad canlynol yn ddigon eang i gwmpasu holl rolau a chyfrifoldebau gweithwyr cymorth dysgu mewn ysgolion annibynnol?  

Gweithwyr cymorth dysgu mewn ysgolion annibynnol yw’r rhai sy’n cefnogi athrawon ysgol i:

· gynllunio a pharatoi gwersi a chyrsiau ar gyfer dysgwyr
· cyflwyno gwersi i ddysgwyr (gan gynnwys trwy ddysgu o bell a thrwy dechnegau rhithwir)
· asesu datblygiad, cynnydd a chyrhaeddiad dysgwyr
· adrodd ar ddatblygiad, cynnydd a chyrhaeddiad dysgwyr.

	Ydy
	
	Nac ydy
	☐ 
	Ddim yn gwybod
	☐ 



Sylwadau ategol
	Ydy, mae CGA yn cytuno bod y disgrifiad yn ddigon eang ac yn cyd-fynd â’r hyn a nodir yn Rheoliadau Cyngor y Gweithlu Addysg (Prif Swyddogaethau) (Cymru) (Diwygio) 2016 ar gyfer gweithwyr cymorth dysgu ysgol yn y sector ysgolion a gynhelir. 

Fel gyda staff cymorth dysgu yn y sector ysgolion a gynhelir, disgwylir y byddai’n ofynnol i ymarferwyr sy’n cyflawni un neu fwy o’r disgrifiadau gofrestru gyda CGA. 





Cwestiwn 5 – A yw'r rhestr hon yn cwmpasu'r holl rolau mewn ysgolion annibynnol y dylid eu cynnwys yn y categori cymorth dysgu?

· Cynorthwyydd addysgu
· Cynorthwyydd dosbarth
· Cynorthwyydd cymorth dysgu 
· Cynorthwyydd addysgu lefel uwch
· Cynorthwyydd anghenion arbennig/ychwanegol
· Cynorthwyydd cymorth dwyieithog
· Cynorthwyydd bugeiliol/lles 
· Cynorthwyydd cymorth 
· Tiwtoriaid (preswyl a dibreswyl)
· Cynorthwywyr blynyddoedd cynnar
· Hyfforddwyr
· Goruchwylydd cyflenwi 
· Technegwyr
· Anogwyr dysgu

	Ydy
	
	Nac ydy
	☐ 
	Ddim yn gwybod
	☐ 



Sylwadau ategol
	Mae’r rhestr uchod yn ymddangos yn gyflawn ac yn cyfateb i’r rhai y mae’n ofynnol iddynt gofrestru yn y sector ysgolion a gynhelir. Fodd bynnag, fel yr ateb i gwestiwn 3, y rôl yn hytrach na theitl y swydd fydd yn pennu a oes angen cofrestru ai peidio. 

Pan gofrestrodd CGA staff cymorth dysgu ysgol yn y sector a gynhelir am y tro cyntaf, darparodd y cyflogwyr fwy na 3,000 o deitlau swydd gwahanol. Roeddem yn gallu mireinio’r rhain yn hawdd yn rhestr fach, ymarferol a dichonadwy.  

Mae CGA wedi arfer ag ymdrin ag ymholiadau ynghylch cofrestru a byddai’n gweithio’n agos gydag ymarferwyr a chyflogwyr i bennu pa staff mae’n ofynnol iddynt gofrestru. 





Cwestiwn 6 – Yn eich barn chi, a oes unrhyw grwpiau eraill o staff a gyflogir mewn lleoliadau addysg annibynnol y dylid ei gwneud yn ofynnol iddynt gofrestru â'r CGA?

	Oes
	☐
	Nac oes
	 
	Ddim yn gwybod
	☐ 



Sylwadau ategol
	Ar sail ein profiad o gofrestru staff addysgu a staff cymorth dysgu yn y sector ysgolion a gynhelir, nid ydym yn ystyried bod unrhyw grwpiau eraill o staff a gyflogir mewn lleoliadau addysg annibynnol y dylid eu cynnwys

Mae’n bosibl y bydd rhai ymatebwyr yn sôn am rolau eraill nad ydynt yn ymwneud â dysgu ac addysgu i’w cynnwys, ond ni fyddai CGA yn cefnogi’r ymagwedd hon.




Cwestiwn 7 – Ychwanegwch unrhyw sylwadau eraill ar ein cynigion i'w gwneud yn ofynnol i staff ysgolion annibynnol gofrestru.

	Dim sylwadau pellach.




Beth yw eich barn ar ein cynigion i newid rhai o'r gofynion i weithwyr ieuenctid a gweithwyr cymorth ieuenctid gofrestru â'r CGA?

Cwestiwn 8 – A ydych yn cytuno y dylai'r trefniadau cofrestru gael eu hehangu i gynnwys pob gweithiwr ieuenctid a gweithiwr cymorth ieuenctid sy'n gweithio am dâl, ni waeth ble y mae'n gweithio? 

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae CGA yn cefnogi’r cynnig hwn. Mae ymarferwyr gwaith ieuenctid a delir nas cofrestrwyd yn gweithio mewn lleoliadau y tu allan i’r sectorau statudol a gwirfoddol, er enghraifft mewn cymdeithasau tai, sefydliadau ffydd, cartrefi diogel i blant a lleoliadau preifat.  

Barn CGA yw ni waeth ble mae person ifanc yn ymwneud â gweithiwr ieuenctid neu weithiwr cymorth ieuenctid, dylai gael yr un lefel o amddiffyn / diogelu, ac ymrwymiad i safonau proffesiynol. Dim ond yn y sectorau statudol a gwirfoddol mae hyn yn wir ar hyn o bryd, a byddai’r cynnig hwn yn mynd i’r afael â’r mater hwnnw.   




Cwestiwn 9 – Yn eich barn chi, a ddylai myfyrwyr sydd wrthi'n gweithio tuag at gymhwyster gweithiwr ieuenctid neu weithiwr cymorth ieuenctid gofrestru?

	Dylent
	
	Na ddylent
	☐ 
	Ddim yn gwybod
	☐ 



Sylwadau ategol
	Mae CGA yn cefnogi’r cynnig. Fodd bynnag, hoffem dynnu sylw at y ffaith nad yw Llywodraeth Cymru wedi ymgynghori ar gofrestru myfyrwyr yn y grwpiau eraill sy’n cael eu rheoleiddio gan CGA eisoes, ac rydym yn eich gwahodd i roi ystyriaeth i hyn. 

Dylid nodi y daeth deddfwriaeth i rym yn Iwerddon yn gynharach eleni er mwyn cyflwyno cofrestru i fyfyrwyr sy’n dilyn hyfforddiant athrawon. Mae cofrestriadau i fyfyriwr hefyd yn ofyniad cyffredin mewn proffesiynau eraill fel iechyd a gofal cymdeithasol.  

Mae CGA am amlygu deddfwriaeth bresennol Llywodraeth Cymru o ran athrawon ysgol sydd wedi eu cofrestru' gyda CGA dros dro nes eu bod wedi cwblhau'r cyfnod anwytho statudol yn foddhaol.  Maent yn gymwys am statws cofrestredig llawn wedi hyn.  

Pe bai Llywodraeth Cymru yn bwriadu cyflwyno'r ddeddfwriaeth yma, gellid defnyddio ymdriniaeth debyg, lle byddai myfyriwr wedi eu cofrestru dros dro nes eu bod wedi cwblhau eu cymhwyster.  Wedi iddynt ei gwblhau, byddent yn gymwys am statws cofrestredig llawn.




Cwestiwn 10 – Yn eich barn chi, a ddylai pobl sy'n gwneud gwaith ieuenctid am dâl, ond nad ydynt yn gymwysedig, gofrestru?

	Dylent
	
	Na ddylent
	☐ 
	Ddim yn gwybod
	☐ 



Sylwadau ategol
	Mae CGA yn croesawu’r cynnig hwn y mae’n credu y bydd yn mynd i’r afael â bwlch o ran diogelu sy’n bodoli ar hyn o bryd. 

Ar hyn o bryd, nid yw’n ofynnol i weithwyr ieuenctid neu weithwyr cymorth ieuenctid sydd heb fod yn gymwysedig ond yn gweithio am dâl i awdurdod lleol neu sefydliadau gwirfoddol, gofrestru gyda CGA. Ym meysydd addysg bellach, dysgu seiliedig ar waith a staff cymorth ysgol, nid oes gofyniad gorfodol o ran cymhwyso ar gyfer cofrestru, ond mae cofrestru’n ofynnol er mwyn ymarfer. Nid yw’r dull gyda gweithwyr ieuenctid a gweithwyr cymorth ieuenctid sydd heb fod yn gymwysedig felly’n gyson â’r grwpiau eraill o gofrestreion. 

Ar hyn o bryd, disgwylir i weithiwr ieuenctid neu weithiwr cymorth ieuenctid sy’n gymwysedig ac wedi’i gofrestru gydymffurfio ag egwyddorion a disgwyliadau Cod Ymddygiad ac Ymarfer Proffesiynol CGA. Gall peidio â chydymffurfio â’r Cod olygu y bydd y cofrestrai’n destun ymchwiliad gan CGA ynghylch honiadau o gamymddwyn, anghymhwystra proffesiynol difrifol a/neu drosedd berthnasol. Fodd bynnag, nid oes gan weithiwr a delir, heb fod yn gymwysedig a nas cofrestrwyd, sy’n cyflawni’r un rôl yn union, yr un cyfrifoldebau. Mae hwn yn risg diogelu. 

Mae'r ddeddfwriaeth yr ydym yn cyfeirio ati yng nghwestiwn 9 o ran athrawon ysgol sydd wedi eu cofrestru' gyda CGA dros dro nes eu bod wedi cwblhau'r cyfnod anwytho statudol yn foddhaol, hefyd yn berthnasol i'r cwestiwn yma. 

Pe bai Llywodraeth Cymru yn bwriadu gwahaniaethu rhwng gweithwyr ieuenctid a gweithwyr cymorth ieuenctid cymwysedig ac anghymwysedig, gallai'r rhai cymwysedig fod yn gymwys ar gyfer statws cofrestru llawn, a'r rhai anghymwysedig yn gymwys i'w cofrestru dros dro.




Cwestiwn 11 – A ydych yn cytuno y dylai'r rhestr o gymwysterau yn Atodlen 1 ac Atodlen 2 i Orchymyn Cyngor y Gweithlu Addysg (Cofrestru Gweithwyr Ieuenctid, Gweithwyr Cymorth Ieuenctid ac Ymarferwyr Dysgu Seiliedig ar Waith) 2016 gael ei dileu o'r Gorchymyn a'i chadw mewn man arall?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae CGA o blaid y cynnig hwn gan ein bod ni wedi tynnu sylw swyddogion yn flaenorol at yr anawsterau a gawsom o atodi Atodlen 1 ac Atodlen 2 i’r Rheoliadau. 

Mynegodd CGA ei bryderon yn gyntaf pan gafodd y Rheoliadau eu drafftio yn y lle cyntaf, ac rydym wedi parhau i wneud ers hynny.   

Ar hyn o bryd, os caiff cymhwyster gwaith ieuenctid newydd ei gymeradwyo neu os yw cymhwyster presennol a restrir yn yr Atodlenni yn newid ei enw, nid yw’r ymarferydd yn gymwys i wneud cais i gofrestru gyda CGA.  

Mae hyn yn golygu fwyfwy nad yw ymarferwyr â chymhwyster cymeradwy ac a gydnabyddir gan y sector yn gymwys i gofrestru gyda CGA, a gallant ddechrau ymarfer heb fod wedi’u  rheoleiddio. Mae hyn yn risg diogelu sylweddol y gellir ei osgoi a gaiff ei dileu os gwireddir y bwriad i newid ble y cedwir rhestrau o’r cymwysterau. 





Cwestiwn 12 – A ydych yn cytuno mai'r rhestr o gymwysterau yn Atodiad A yw'r rhestr gyfredol ar gyfer gweithwyr ieuenctid a gweithwyr cymorth ieuenctid?

	Ydw
	☐
	Nac ydw
	☐ 
	Ddim yn gwybod
	 



Sylwadau ategol
	Safonau Addysg Hyfforddiant Cymru (ETS Wales) sy’n gyfrifol am gymeradwyo cymwysterau gwaith ieuenctid yng Nghymru, a bu CGA yn gweithio’n agos â nhw oddeutu dwy flynedd yn ôl i lunio’r rhestr ddiweddaraf o gymwysterau pan oedd yn amlwg bod yr Atodlenni yn y ddeddfwriaeth yn hen a bod angen eu diweddaru. 

Felly Safonau Addysg Hyfforddiant Cymru sydd yn y lle gorau i ateb y cwestiwn hwn, ond byddai CGA yn hapus i weithio gyda’r corff hwnnw i ddatblygu rhestrau cyfredol. 





Cwestiwn 13 – A ydych yn cytuno y dylai Gorchymyn 2016 gynnwys gwybodaeth ychwanegol i egluro'r gwahaniaeth rhwng lefelau cymwysterau disgwyliedig gweithiwr cymorth ieuenctid a gweithiwr ieuenctid?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae CGA yn croesawu’r cynnig hwn gan iddo dynnu sylw Llywodraeth Cymru yn flaenorol at y dryswch mae drafft presennol y Rheoliadau yn ei achosi i ymarferwyr a chyflogwyr.   

Mae hyn oherwydd bod categorïau cofrestru gweithwyr ieuenctid a gweithwyr cymorth ieuenctid wedi’u seilio ar y cymhwyster a ddelir gan y cofrestrai yn hytrach na’r rôl mae’n ei chyflawni, sy’n groes i’r holl grwpiau eraill o gofrestreion. 

Bydd ychwanegu rhagor o wybodaeth i Orchymyn 2016 yn helpu i roi eglurder i’r holl randdeiliaid. 




Cwestiwn 14 – Rhannwch unrhyw syniadau sydd gennych am ein gwaith yn y dyfodol ar wirfoddolwyr yn y sector gwaith ieuenctid.

	[bookmark: _GoBack]Mae ein hymateb i gwestiwn 21 yn cyfeirio.



Cwestiwn 15 – Ychwanegwch unrhyw sylwadau eraill ar ein cynigion i newid y gofynion cofrestru ar gyfer gweithwyr ieuenctid a gweithwyr cymorth ieuenctid.

	Dim sylwadau pellach.





Beth yw eich barn ar ein cynigion i newid y gofynion i staff sy'n gweithio yn y sector addysg ôl-16 gofrestru â'r CGA?

Cwestiwn 16 – A ydych yn cytuno y dylai fod yn ofynnol i bob darparwr dysgu oedolion yn y gymuned, p'un a gaiff ei gyflogi drwy sefydliad addysg bellach neu awdurdod lleol, gofrestru â'r CGA?  

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Ar hyn o bryd, mae’n ofynnol i ddarlithwyr sy’n dysgu oedolion yn y gymuned dros neu ar ran coleg addysg bellach gofrestru gyda CGA. Nid yw’n ofynnol i ymarferwyr sy’n dysgu oedolion yn y gymuned dros neu ar ran awdurdod lleol gofrestru.   

Gan fod dysgu oedolion yn y gymuned yn digwydd yn bennaf mewn lleoliadau awdurdod lleol neu addysg bellach, mae CGA yn croesawu’r cynnig hwn i gau’r bwlch a dileu’r risg diogelu a achosir gan y sefyllfa bresennol. 




Cwestiwn 17 – A ydych yn cytuno y dylai fod yn ofynnol i'r holl benaethiaid ac uwch-arweinwyr, gan gynnwys prif swyddogion gweithredol, mewn sefydliadau addysg bellach a dysgu seiliedig ar waith, gofrestru â'r CGA, hyd yn oed os nad ydynt yn addysgu'n uniongyrchol?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae CGA yn rhoi ei gefnogaeth lawn i’r cynnig hwn, gan fod gwahaniaeth ar hyn o bryd rhwng sector ysgolion a gynhelir a’r sector ôl-16. 

Mae’n ofynnol i benaethiaid mewn ysgolion gofrestru gyda CGA hyd yn oed os nad oes ganddynt ymrwymiad i addysgu yn yr ysgol. 

I’r gwrthwyneb, nid oes angen i arweinwyr ym maes addysg bellach a dysgu seiliedig ar waith, nad ydynt yn cyflawni’r gwasanaethau perthnasol yn eu sectorau hwy, gofrestru. Golyga hyn bod rhaid i’w staff dysgu ac addysgu nhw gydymffurfio â’r Cod Ymddygiad ac Ymarfer Proffesiynol, a bod yn destun rheoleiddio, ond nad oes rhaid i’r arweinwyr. 

Mae CGA yn awgrymu, ni waeth ble y mae’r plentyn neu berson ifanc yn cael ei addysg, y dylai lefel yr amddiffyn / diogelu a’r ymrwymiad i safonau proffesiynol fod yr un peth gan bawb sy’n ymwneud â’i addysg, gan gynnwys y rhai mewn sefyllfa ddylanwadol. 

Bydd yn bwysig bod y ddeddfwriaeth a ddatblygir i gynnwys y gofyniad hwn yn cwmpasu’r holl uwch bersonél, ni waeth beth fo teitl eu swydd.   




Cwestiwn 18 – A ydych yn cytuno y dylid dileu'r esemptiad yn rheoliad 19(2)(a) o Reoliadau Cyngor y Gweithlu Addysg (Prif Swyddogaethau) (Cymru) 2015, sy'n golygu nad yw'r gofyniad i gofrestru yn gymwys i berson sy'n ‘addysgu addysg uwch mewn neu ar gyfer sefydliad addysg bellach’?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae’n bleser gan CGA weld y cynnig hwn. Ar hyn o bryd, nid oes angen i ddarlithwyr sy’n addysgu cyrsiau addysg uwch mewn colegau addysg bellach gofrestru gyda CGA, ond mae angen i ddarlithwyr sy’n addysgu unrhyw gwrs arall yn yr un coleg gofrestru. Mae’r gwahaniaeth hwn yn creu risg diogelu y gellir mynd i’r afael â hi trwy ddileu’r esemptiad hwn. 




Cwestiwn 19 – A ydych yn cytuno â'r cynnig y dylai fod yn ofynnol i bob ymarferydd dysgu seiliedig ar waith a gyflogir drwy raglenni a ariennir yn gyhoeddus gofrestru â'r CGA?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Ar hyn o bryd, nid oes angen i ymarferwyr sy’n cyflawni dysgu seiliedig ar waith mewn lleoliadau y tu hwnt i fframwaith contractiol Llywodraeth Cymru, megis trwy awdurdodau lleol, gofrestru, ond mae angen i’r rheiny sy’n cyflawni’r un gwasanaethau dan gontract i’r Llywodraeth gofrestru. Mae’r anghysondeb hwn yn golygu bod risg diogelu ac mae CGA yn croesawu’r cynnig hwn a fyddai’n cynnwys ymarferwyr ym mhob rhaglen a ariennir gan arian cyhoeddus. 




Cwestiwn 20 – Ychwanegwch unrhyw sylwadau eraill ar ein cynigion i newid y gofynion cofrestru ar gyfer staff yn y sector addysg ôl-16. 

	Dim sylwadau pellach – diolch.




 


Beth yw eich barn ar wirfoddolwyr sy'n gweithio gyda phobl ifanc?

Cwestiwn 21 – A ydych yn cytuno â'r cynnig na ddylid ei gwneud yn ofynnol i wirfoddolwyr sy'n gweithio gyda phobl ifanc gofrestru â'r CGA?

	Ydw
	
	Nac ydw
	☐ 
	Ddim yn gwybod
	☐ 



Sylwadau ategol
	Mae CGA yn rhoi ei gefnogaeth lawn i’r cynnig hwn. Fodd bynnag, gwyddom y bydd rhai ymatebwyr yn awgrymu y byddai cofrestru gwirfoddolwyr o gymorth gan y byddai’n ffordd o feintioli’r gwirfoddolwyr yn y sector.   

Fodd bynnag, nid yw CGA yn ystyried bod rheoleiddio gwirfoddolwyr yn broffesiynol yn fecanwaith priodol i gyflawni hynny a byddai’n ddull hynod anghymesur o weithredu. 

Mae gan CGA (CyngACC gynt) brofiad helaeth dros lawer o flynyddoedd o weithio gyda rheoleiddwyr ym maes addysg a phroffesiynau eraill, a byddai’n anghyson iawn i gofrestru gwirfoddolwyr. Nid oes unrhyw gorff proffesiynol/rheoleiddiol arall ym maes addysg a phroffesiynau eraill yn cadw cofrestr gyhoeddus o wirfoddolwyr. 

Pe bai’n ofynnol i wirfoddolwyr gofrestru:

· byddai’n rhaid iddynt dalu ffi gofrestru flynyddol er mwyn cynnal eu cofrestriad;
· mae’n bosibl y byddai’n ofynnol iddynt ddilyn Cod Ymddygiad ac Ymarfer Proffesiynol CGA sy’n cynnwys disgwyliadau o broffesiynoldeb yn eu bywydau personol a phroffesiynol;
· mae’n bosibl y byddent yn destun achos priodoldeb i ymarfer;
· mae’n debyg o gael effaith negyddol ar nifer yr unigolion sy’n fodlon gwirfoddoli i weithio gyda phlant a phobl ifanc.

Am y rhesymau a nodir uchod, mae CGA yn cytuno na ddylid cynnwys gwirfoddolwyr yn y gofyniad i gofrestru gyda CGA. 




Cwestiwn 22 – Hoffem gael eich barn ar yr effaith y byddai ein cynigion yn ei chael ar y Gymraeg, yn enwedig ar gyfleoedd i bobl ddefnyddio'r Gymraeg ac o ran sicrhau na chaiff y Gymraeg ei thrin yn llai ffafriol na'r Saesneg.
 
Beth fyddai'r effeithiau, yn eich barn chi? Sut y gellid cynyddu'r effeithiau cadarnhaol, neu liniaru'r effeithiau negyddol? 

Sylwadau ategol
	Mae ein hymateb i gwestiwn 21 yn berthnasol i’r cwestiwn hwn. Barn CGA yw y byddai ei gwneud yn ofynnol i wirfoddolwyr gofrestru gyda CGA yn arwain at leihad arwyddocaol yn eu niferoedd. Yn ei dro, byddai hyn yn effeithio ar y cyfleoedd sydd ar gael i blant a phobl ifanc ddefnyddio’r Gymraeg. 




Cwestiwn 23 – A fyddech cystal ag esbonio hefyd sut y credwch y gallai'r cynigion gael eu llunio neu eu newid er mwyn sicrhau effeithiau cadarnhaol neu fwy o effeithiau cadarnhaol ar gyfleoedd i bobl ddefnyddio'r Gymraeg ac o ran sicrhau na chaiff y Gymraeg ei thrin yn llai ffafriol na'r Saesneg, ac atal unrhyw effeithiau andwyol ar gyfleoedd i bobl ddefnyddio'r Gymraeg ac o ran sicrhau na chaiff y Gymraeg ei thrin yn llai ffafriol na'r Saesneg.
 
Sylwadau ategol
	Mae CGA yn sefydliad dwyieithog sy’n ymrwymo’n llwyr i gydymffurfio â chategori pedwar Safonau’r Gymraeg. Mae hyn yn ei gwneud yn ofynnol inni gydymffurfio â 148 o safonau sy’n ymwneud â darparu gwasanaethau, materion gweithredol, llunio polisïau a chadw cofnodion. Mae’r Cyngor yn monitro’i gydymffurfiaeth â’r safonau ac yn cyhoeddi adroddiad blynyddol arni. 

O gofio ein hymrwymiad i ddarparu gwasanaeth dwyieithog, nid yw CGA yn ystyried bod unrhyw beth yn rhwystro unrhyw ymarferydd rhag defnyddio’r Gymraeg petai’n dymuno gwneud hynny. 





Cwestiwn 24 – Rydym wedi gofyn nifer o gwestiynau penodol. Os oes gennych unrhyw faterion cysylltiedig nad ydym wedi mynd i'r afael â nhw, defnyddiwch y gofod hwn i roi gwybod i ni amdanynt:

	Mae CGA yn croesawu’r cynigion hyn i ehangu cofrestriadau yn y gweithlu addysg, ond hoffai hefyd dynnu sylw at anghysonderau eraill sy’n cael eu codi gyda ni’n aml y byddai Llywodraeth Cymru efallai eisiau eu hystyried yn y dyfodol. 

Addysg mewn carchardai

Ein dealltwriaeth ni yw bod addysg mewn carchardai’n sylfaenol ar y cyfan e.e. llythrennedd a rhifedd, cwrs galwedigaethol. Mae’n addysg fyrdymor gan fod carcharorion yn symud mor aml, ac nid yw’n gyson ar draws y carchardai. Nid yw’r staff sy’n darparu’r dysgu ac addysgu wedi’u cofrestru gyda CGA, sy’n creu risg diogelu. 

Tiwtoriaid cartref a darparwyr addysg ar-lein

Mae diffyg rheoleiddio tiwtoriaid cartref yn bryder diogelu. Mae darparu dysgu ac addysgu wedi newid cryn dipyn yn y blynyddoedd diwethaf ac mae’r cyfle i ddarparwyr addysg neu unigolion ar lein hysbysebu gwasanaethau ar y cyfryngau cymdeithasol ac efallai sicrhau mynediad heb oruchwyliaeth at bobl ifanc dan fantell addysg ar-lein neu yng nghartref person ifanc, yn bryder.   

Cafodd y pryder hwn ei gydnabod yn Lloegr lle, yn gynharach eleni, bu’r Adran Addysg yn ymgynghori ar newidiadau i reoleiddio sy’n cynnwys datblygu cynllun aelodaeth achrededig i ddarparwyr addysg ar-lein, a fyddai wedi’u cynnwys yn y prosesau rheoleiddio ar gyfer camymddwyn gan athrawon. 

Darlithwyr yn gweithio mewn sefydliadau addysg uwch (AU)

Darlithwyr mewn addysg uwch yw’r unig grŵp sy’n darparu dysgu ac addysgu mewn sefydliadau addysg yng Nghymru heb unrhyw reoleiddio ac felly nid ydynt yn destun Cod Ymddygiad ac Ymarfer Proffesiynol yn yr un modd â’r holl weithwyr addysg proffesiynol eraill. 




	Mae'n debygol y caiff ymatebion i ymgyngoriadau eu cyhoeddi ar y rhyngrwyd neu mewn adroddiad. Ticiwch yma os hoffech i'ch ymateb aros yn ddienw:
	☐



